
Број 09-89/6
Скопје,01.03.2005 година
КОНЕЧЕН  ИзвеШтај на Овластениот ДрЖавен Ревизор
1. Предмет на овој Конечен  извештај е извршената ревизија на финансиските извештаи на  Р.О. Медицински факултет ООЗТ Институти , за 2003 - та година кои се прикажани на страните 10 и 11.
2. Ревизијата на финансиските извештаи за 2003 година е извршена согласно член 55 од Законот за буџетите, член 2 став 1 и 2 од Законот за  државна ревизија и Годишната програма за работа на Државниот завод за ревизија согласно член 10 од Законот за државна ревизија.
3. Државниот завод за ревизија нема вршено ревизија, ниту има издадено било каков извештај за финансиските извештаи на Р.О. Медицински факултет ООЗТ Институти  за годините кои и претходат на годината која е предмет на оваа ревизија.
4. Ревизијата од точка 1 на овој Конечен извешај е извршена  во периодот од 23.11.-30.12. 2004 година и од 10.01.-21.01.2005 година од страна на тим на Државниот завод за ревизија во состав:
· Танка Блажевска , Помошник главен државен ревизор

· Душанка Наковска, Виш Ревизор;

· Лила Зафировска, Ревизор;

· Лилјана Попчева, Ревизор и

· Марина Величковска, Ревизор.
5. Финансиските извештаи од точка 1 на овој извештај, се изготвени во согласност со прописите кои важат во Република Македонија и истите претставуваат одговорност на раководството на субјектот од точка 1 на овој извештај, застапувано од:
Стојмир Петров, Директор на ООЗТ Институти 
6. Одговорност на ревизорите е да го издадат овој извештај прикажан на страните 1 до 9 и да дадат мислење за финансиските извештаи од точка 1, засновано на извршената ревизија.
7. Цел на ревизијата на финансиските извештаи од точка 1 на овој извештај е да овозможи  ревизорот да го изрази мислењето:

· дали финансиските извештаи вистинито и објективно ја искажуваат финансиската положба и резултатот на финансиските активности во согласност со применетата законска регулатива

· дали е остварено наменско и законско користење на средствата кои преставуваат државни расходи.

8.  Ревизијата е извршена  во согласност со Стандардите за Државна Ревизија на Меѓународната организација на Врховните Ревизорски Институции (ИНТОСАИ) кои се пропишани во Република Македонија при вршењето на државната ревизија. Овие стандарди бараат ревизијата да се планира и подготви, со цел да се добие разумно уверување дека финансиските извештаи се ослободени од значајни погрешни прикажувања. Ревизијата вклучува испитувања на докази, проценување на користените сметководствени принципи, како и на важните проценки направени од  страна на раководството на субјектот од точка 1 на овој извештај, давање општа оценка за презентацијата на финансиските извештаи и давање оценка за конкретни финансиски трансакции. Веруваме дека спроведената ревизија ни обезбедува разумна основа за изнесеното мислење.

9. До Државниот завод за ревизија на ден 18.02.2004 година од страна на Р.О.Медицински факултет-ООЗТ Институти доставени се во писмена форма забелешки по Претходен извештај на овластениот државен ревизор. Забелешките се разгледани од страна на овластениот државен ревизор и по истите е констатирано следново:
· Забелешките по точките 9.1, 9.4, 9.5, 10.1, 10.3, 10.4, 10.6 , 10.7.3 и 10.9  од Претходниот извештај не се прифакаат бидејќи не се изнесени нови факти ниту е доставена дополнителна документација која ги побива утврдените  наоди. 

· Забелешките по точките 10.8.1, 10.8.3 и 11.4  од Претходниот извештај не се доставени во вид на приговор односно истите се образложение на наодот и давање мислење и дополнителни објаснувања на утврдените состојби.

· Забелешките по точките  9.3, 10.5, 11.5 од Претходниот извештај се прифаќаат делумно и истите се корегирани во точките:10.3, 11.5 и 12.5 од Конечниот извештај на Овластениот државен ревизор.
10. При  ревизијата на Р.О. Медицински факултет ООЗТ Институти, ревизорите на Државниот завод за ревизија констатираа :
10.1. Нерегулиран статус на ООЗТ Иститути како резултат на нерегулиран статус на РО Медицинскиот факултет Скопје во чиј состав се вклучени Институтите како посебни организациони единици без својство на правно лице. По укинувањето на Законот за здружен труд, нерешениот статус на ООЗТ Институти значи  и неусогласеност со Уставот, Законот за високо образование и Законот за научно истражувачка дејност. Имајки ја предвид ваквата состојба Уставниот суд на 12 декември 2001 година донел  Одлука за укинивање на Статутот на ООЗТ Институти.  Со цел да се обезбеди натамошно функционирање на Институтите до конечното регулирање на нивниот статус, Советот на работните лу”е надвор од важечката законска регулатива на 10.01.2002 година донел  Одлука, мандатот на органите и телата избрани согласно одредбите на укинатиот статут да продолжи да важи до донесување на нов статут на Медицинскиот факултет. Новиот статут на Медицинскиот факултет е донесен на 28.08.2003 година и усвоен од Универзитетскиот совет што значи факултетот има обврска да пристапи кон новата организациона поставеност на Институтите како негови организациони делови. 

10.2. Покрај фактот што Институтите не се усогласени со новиот статут на Медицинскиот факултет,  по 17.07.2002 година раководните и управните  органи (Директорот на Институтите, директорите на поделните институти и Советот на работните луѓе) се без  мандат. Директорите на работните единици - институти во најголем дел (7 од 12) се избрани како вршители на должноста во 1998 година.  Ревизијата има обврска да истакне дека при изборот на директорите на поодделните институти како и изборот на директорот на ООЗТ Институти не е во целост почитувана постапката предвидена со Статутот кој тогаш бил во сила (недостасува мислење на деканот на Медицинскиот факултет при изборот на директорите односно согласност од Собранието при изборот на Директорот на Институтот) .
10.3. ООЗТ Институти, располага со сопствена сметка отворена во деловна банка иако според новиот Статут на Медицинскиот факултет од 28.08.2003 година тие се  организационен облик (Р.Е.) во рамките на факултетот и како такви го губат правото да располагаат со сопствена сметка. Функционирањето на институтрите како ООЗТ со сопствена сметка во услови на нерегулиран статус овозможува неконтролирано прибирање и трошење на јавните средства остварени од вршење на дејноста.
10.4. За вршење на наставната и научната дејност ООЗТ Институти добиваат буџетски  средства преку Медицинскиот факултет чијшто ООЗТ се сеуште. Меѓутоа, поголемиот дел од вкупните приходи ги остварува по основ на давање на здравствени услуги преку Фондот за здравствено осигурување за која цел согласно Законот за здравствено осигурување треба да склучи договор. Договор со Фондот не е склучен  ниту пак Институтите ги планираат средствата потребни за обезбедување на одреден обем на здравствени услуги за што се должни на Фондот да му достават финасиски планови. Бидејќи наплатата на побарувањата од Фондот се одвива мошне забавено, директорот на ООЗТ Институти во текот на 2003 година има склучено спогодби за  отпис  на побарувања во вкупен износ од  26.280 илјади денари. Спогодба е склучена  и со Клинички центар за отпис на побарувања во вкупен износ од 27.000 илјади денари (од нив 18.780 илјади денари се од 2003 година). За ваквиот начин на реализирање на побарувањата не е донесена одлука од Органот на управување.
10.5. ООЗТ Институти во чии рамки се обединети активностите на 12 институти кои вршат и  здравствена дејност врзана со голем обем на здравствени услуги  и значителни материјални трошоци за кои не се изготвени  нормативи и критериуми  нема воспоставено систем на интерни контроли ниту формирано посебен организационен дел за внатрешна сметководствена контрола и внатрешна ревизија согласно Законот за буџетите. Покрај  законската обврска и сознанието дека некои институти самоиницијативно веке воспоставуваат постапки за внатрешни контроли, во прилог на потребата од вакви контроли е и големиот број на вратени доставени  фактури од  Фондот за здравствено осигурување за наплата поради недостатоци и недоследности (неправилно применета шифра од ценовник, недостиг на син картон, пресметка, барање за  наплата од приватни здравствени организации кои немаат склучено договор со Фондот). Само во текот на 2003 година Фондот не прифатил за наплата фактури за извршени здравствени услуги во вредност од 5.183 илјади денари што претставува 8% од вкупните побарувања од Фондот.
11. При ревизијата на финасиските извештаи за 2003 година, ревизорите на Државниот завод за ревизија го утврдија следното:
11.1. Спротивно на предвиденото во Законот за буџетите и Законот за сметководството за буџетите  и буџетските корисници, ООЗТ Институти не го почитува  сметководственото начело на парично искажување, при што:

· евидентираните приходи се за 33.773 илјади денари поголеми од примените парични средства на жиро сметката што се должи на: фактот што  ООЗТ Институти  со своите побарувања од Фондот за дравствено осигурување ги намирува обврските за медицински материјали и електрична енергија и примените средства за земен кредит од банка не ги искажува како приход.

· евидентираните расходи  се поголеми за 30.695 илјади  денари од извршените исплати од жиро сметката што се должи  на платените обврски за медицински материјал и електрична енергија од сметката на Фондот за здравствено осигурување и неевидентирани расходи за книги во библиотека, враќање на кредит од банка и уплатите  на сметката на Фондот за здравствено осигурување за наплатената партиципација.
·  Расходите за медицински материјали и  лекови  не ги признава во моментот и во висина на настанување на вистинското трошење во согласност со Правилникот за сметководство на буџетите и буџетските корисници. 
11.2. ООЗТ Институти од И.К. Банка чијшто депоненет е,  има обезбедено кредит во вкупен износ од 6.000 илјади денари (2.000 илјади денари во 2002 година и 4.000 илјади денари во 2003 година), спротивно на Законот за буџети.
11.3. Цените на  здравствените услуги кои ги даваат Институтите, се од постар датум  и се  утврдени од  самите работни единици без истите да бидат   усвоени од страна на Советот на работните луѓе ниту друг надлежен орган . Ревизијата е на мислење дека,  освен за здравствените услуги кои се предвидени во Ценовникот на Фондот од 1992 година потребна е верификација  за непредвидените здравствени услуги, материјалните трошоци кои се специфика за секоја од нив, исплатата на надоместите на вештаците  како и за одредени попусти кои се одобруваат на одредени корисници на услуги.
11.4. Со увид во приложената документација за набавките реализирани преку магацинот ревизијата констатира дека во книговодствената евиденција на Институтот евидентирани се фактури без поткрепа со испратници, односно приемници; сметкопотврди без фискални сметки, без потпис од овластено лице и без каса исплати за одобрено подигање на средства за набавка, односно  неуредно благајничко работење. Излез од магациот се прави два пати во годината без соодветен документ - требување. Со ваквиот начин на работење не е обезбедена материјална одговорност на лицето кое ракува со истите,  ниту пак точна евиденција за состојбата на залихите и нивната  употреба.
11.5. Поради нерегулираниот статус на ООЗТ Институти исплатата на плати и надоместоците за превоз и исхрана не се контролирани на начин утврден со Законот за извршување на Буџетот на РМ за 2003 година што значи се надвор од воспоставениот систем на контрола на исплатата на платите кој се применува за корисниците на средства од буџетот на РМ. Евидентирани се исплати за надомесоток за превоз и храна во висина повисока од предвидениот износ со Законот за извршување на буџетот на РМ за 2003.
11.6. Исплатата на надоместок за прекувремена работа и дежурство се врши за сите месеци во текот на 2003 година за Институтите кои обавуваат здравствена дејност (7 од 12) и Одделението за општи работи , што претставува 70 % од вработените лица. Пресметката на прекувремените часови и боледувањето е спротивно на Правилникот за распределба на средствата за лични доходи, заедничка потрошувачка и други лични примања на работниците на Р.О.Медицински факултет, односно за пресметката се зема тековниот и минатиот труд и за секој месец по 160 работни часови без разлика на ефективните часови во месецот. Ваквиот начин на пресметка на прекувремените часови и боледувањето значи пресметка на поголем број на бодови, а со тоа и исплата на поголем износ на плата. Исплатата на надоместокот на плата по основ на дежурство е спротивно на чл. 59, без да се утврди потребата за воведување на обемот на дежурството и периодот во кој тоа ќе се обавува.
11.7. Со ревизија на пооделните билансни позиции од Билансот на приходи и расходи утврдени се потценети расходи во вкупен износ од 155 илјади денари  поради следното:
11.7.1. Позицијата  Плати, наемнини и надомести е преценета за  износ од 167 илјади денари поради непочитување на Законот за персонален данок од доход при пресметката на плата.

11.7.2. Позицијата  Стоки и други услуги е потценета  за вкупен износ  од   322 илјади денари поради :

 Преценување на расходите во износ од 1.524  илјади денари по следните основи:
· исплата на дневници за службени патувања во земјата  над износот утврден со Законот за извршување на буџетот на Република Македонија за 2003 година со што ставката патни и дневни расходи е преценета за 83 илјади денари
· прокнижени расходи врз основа на фактури кои не се платени до 31.12. 2003 година со што нереално се  зголемени  расходите на ставките комунални услуги, тековно одржување и договорни услуги во вкупен износ од 899 илјади денари.
· исплата по фактури за угостителски услуги во износ од 542 илјади денари без спецификација на услугата и приложена фискална сметка, поради што ревизијата не е убедена во нивната објективност и реалност.
Потценување на расходите на ставката Материјали поради несоодветното книжење на новонабавените книги за библиотека за износ од 1.846 илајди денари.

11.7.3. Ревизијата утврди ненаменско користење на средства  по основ на исплата на надомест  за одржана настава  над износот на  средствата добиени  за таа намена од Медицински факултет во висина од 163 илјади денари. Средствата се надоместени од сопствени извори на приходи.

11.8. Со ревизијата на поодделните билансни позиции во Билансот на состојбата на ден 31.12.2003 година  се утврди следното:
11.8.1. Позицијата - Побарувања од буџети и фондови (побарувања од Министерството за здравство) е преценета за износ од 700 илјади денари по основ  на повеќе фактурирано од предвиденото во Програмата за заштита на населението од сида во Република Македонија за 2003 година;

11.8.2. Не е извршено усогласување на вредноста на земјиштето со неговата пазарната вредност според критериумите врз основа на кои надлежниот орган ја одредува висината за  надоместокот на земјиште.

11.8.3. Со ревизијата на материјалните средства се утврдија следните неправилности:

Вредноста на градежните објекти не е реално и објективно прикажана поради следното:
· Не е извршен физички попис на градежните објекти, а во книговодствената евиденција вредноста на градежните објекти е прикажана збирно поради што ревизијата не беше во можност да потврди дали сите градежни објекти во кои се обавува дејноста на ООЗТ Институти се книговодствено евединтирани.
· Поради ваквиот начин на евидентирање ревизијата не е убедена во реалноста на пресметаната амортизација  на градежните објекти од причина што институтите користат градежни објекти кои подлежат на различни амортизациони стапки, а се пресметува амортизација по иста стапка. 
· Единствено новата  зграда на Институтот за судска медицина  е посебно евидентирана и истата е прикажана во висина на ревалоризираната вредност на анекс 1 од Договорот за градба. Реализацијата на градбата и нејзиното финансирање се одвивала преку Министерството за здравство во согласност со Договор за градење  број 09-737 од 7.02.1995. Технички прием на објектот не е извршен , а истиот е вселен во 2000 година.Ревизијата не обезбеди потврда за сопственоста на  наведениот објект (и за сите останати)  поради што не е во можност да утврди дали вредноста на градежниот објект е потценета (бидејки вредноста на анекс 1 од Договорот за градба не е реалната вредност на зградата)  или преценета доколку е во сопственост на Министерството за здравство (во кој случај не би требало да биде во евиденцијата на ООЗТ Институти туку на соодветен начин да биде само попишана како туѓо средство во согласност со Правилникот).
· Вредноста на старата зграда на Институтот за судска медицина на чие што место е новиот објект не е книговодствено отпишана, а поради збирното евидентирање на градежните објекти ревизијата не е во можност да го квантифицира износот за кој се преценети материјалните средства.
Вредноста на опремата не е реално и објективно прикажана поради следното:
· Во книгата на основни средства се евидентирани средства (претежно донирани) на кои не им е одредена книговодствена вредност.
· Физичкиот попис на опремата не соодветствува со фактичката состојба.
· Применетите стапки за пресметка на амортизацијата се спротивни на Правилникот за сметководство на буџетите и буџетските корисници.
· Пресметана е амортизација на новонабавените средства за цела година спротивно на член 22 од Правилникот за сметководство на буџетите и буџетските корисници со што е потценета вредноста  на опремата  и на Деловниот фонд за 2.181 илјада денари. 
11.8.4. Не е донесен акт (одлука или решение) од органот на управување за расходовањето на опремата и не е изготвен Извештај од Пописната комисија  спротивно на Правилникот за начинот и роковите за вршење на попис и усогласување на сметководствената со фактичката состојба.

11.9. Ревизијата не можеше да се увери во реалноста и објективноста на вредноста на материјалните средства во подготовка за износ од 3.000 илјади денари поради неутврдена сопственост на објектот на кој се вршени градежни и градежно-занатски работи за адаптација на две простории во Институтот за судска медицина во лабораторија за ДНА анализа. Во зависност од сопственоста на објектот овој износ соодветно треба да ја зголеми вредноста на градежните објекти и капиталот. 
11.10. Вредноста на државниот јавен капитал не е усогласена со сегашната вредност на материјалните средства за износ од 9.090 илјади денари што произлегува од несоодветно книжење на набавените книги за библиотека  како и поради отписи на застарени обврски и побарувања на терет односно во корист на Деловниот фонд.
12. Со ревизијата на примената на постапките на Законот за јавни набавки се утврди следното:

12.1. Извршени се набавки на опрема во износ од 2.951  илјади денари, без да се води постапка согласно Законот, односно со непосредно договарање со добавувачите без оглед на висината на набавката.
12.2. Направени се издатоци за одржување на градежни објекти односно изведување на градежни и градежно занатски работи  за што се исплатени 2.238 илјади денари на фирмите Ингра и Мак монт без да се спроведе постапка за избор.
12.3. Направени се расходи за одржување на опремата и нејзино сервисирање од фирмата Конер Компутерс за што се исплатени  1.072 илјади денари врз основа на склучен Договор од 2000 година без спроведена постапка за избор.
12.4. Извршени се набавки на канцелариски материјал, средства за хигиена,  медицински и лабараториски материјали без подготвен план за набавки, претходно обезбедени средства и избор на најповолен понудувач. Без содветна постапка набавувано е од следните фирми: Авицена, Алкалоид, Алфа Медика, БМ Комерц, Бета Медика, Биостар, Биотек, Елбијор, Еуроком, Варус, Фармахем, Хемостил, Интерком, печатница Наумовски. Спротивно на член 42 од Законот за јавни набавки набавки во количини и вредности поголеми од 2.600 ЕУР во денарска противвредност на годишно ниво изнесуваат 60.633 илјада денари. Со непосредно спогодување, без барање за прибирање на понуди согласно член 45, до 2600 ЕУР извршени се набавки  во вкупна вредност од 26.023 илјада денари од добавувачи кои имаат ексклузивно застапство или се овластени дистрибутери, без склучени договори. Ревизијата не беше во можност да ја потврди валидноста на писмата за екслузивно право на продажба поради нецелосна валидна документација и тоа: несоодветен превод на писмата за екслузивитет, склучени договори со производителите и ООЗТ Институти, решение од соодветното министерство и сл. Од друга страна поради специфичноста на набавките на медицински и лабараториски материјали  не може да се потврди ексклузивното право на набавка. Со набавките преку Друштвото Елбијор Павлина Скопје кое е во сопственост на член на потесното семејство на Директорот на ООЗТ Институти постапено е спротивно на одредбите на член 11 од Законот за јавни набавки за што се исплатени 13.468 илјади денари.
12.5. Ревизијата е должна да истакне дека Директорот на  Институтите  склучил договор за закуп на деловен  простор - ресторан, што се наоѓа во барака лоцирана до зградата на ООЗТ Институти.Поради недостиг на потврда за сопственост на просторот и одлука истиот да се издава,  ревизијата не е убедена дека ООЗТ Институти е субјектот кој треба да го склучи договорот и да ги прибира приходите од закупнина. 
13. Вкупниот нето ефект од изнесените  наоди во  точките 11.7.1 и 11.7.2 е потценување на расходите за износ од 155  илјади денари, за кој износ е преценет вишокот на приходи за 2003 година.
14. Според наше мислење, а поради ефектите на наодите изнесени во точките од 11.1. и 11.7. до 11.10  погоре, финансиските извештаи на Р.О.  Медицински факултет ООЗТ Институти за 2003 година нереално и необјективно ја искажуваат финансиската положба и резултатот на финансиските активности во согласност со важечката законска регулатива.
15. Според наше мислење а поради  наодите изнесени во точките  11.7.1 и 12 погоре, не е остварено  законското и наменско користење на средствата во финансиските трансакции кои претставуваат државни расходи за 2003 година. 

Предлози и мерки

1. Министерството за образование и наука и Медицинскиот факултет во соработка со Владата на Република Македонија да превземат соодветни мерки за усогласување на статусот на ООЗТ Институти со важечките законски прописи кои се однесуваат на вршење на нивната дејност.
2.  Да се  склучи договор со Фондот за здравствено осигурување за вршење на здравствени услуги како и редовно да  му се доставуваат финасиските планови, во функција на подобрување на  наплата на побарувањата од Фондот и намалување на потребата од нивен отпис.

3.  Да се изготват и верифицираат ценовници за вршење на здравствени услуги во кои ќе бидат опфатени сите видови на услуги, сите видови надомести како и повремените или трајни попусти кои се одобруваат на одреден вид на корисници.

4. Да се  воведе систем на интерни контроли и внатрешна ревизија, со цел  да се  придонесе во  подобрување на работењето и да му се помогне на раководството во проценката и подобрувањето на успешноста во процесите на управување со ризикот од злоупотреби и грешки и обезбедување правилна примена на важечките законски прописи.

5. Имајќи ја предвид значајноста на евиденцијата на магацинското работење укажуваме на неопходнота од ажурна и точна евиденција и обезбедување материјална одговорност на лицето кое ракува со залихата на материјали.

6. Да се обезбеди доследна примена на Законот за јавни набавки во секој поглед, почнувајки од обезбедување на средства, водење постапка, склучување на договори и извршување на договорените права и обврски.

7. Да се изврши попис на целокупниот имот ( градежни објекти и други средства) со кои располагаат ООЗТ Институти, да се обезбедат докази за сопственоста на истиот и да се изврши   усогласување на фактичката состојба со книговодствената евиденција.

	Скопје, 28.02.2005 година
	Овластен државен ревизор


	
	Танка Блажевска 

